MARTIN LIZEAGA ETA JUAN IGUARAN
URNIETAR PRESTU 2012
BERTSOLARIEN EMANALDIAREN ONDOTIK, IRITSI DA URNIETAKO IÑISTORRA EUSKALTZALEEN BILTZARRAK URNIETAR PRESTU OHOREZKO IZENDAPENA GAUZATZEKO ORDUA. AURTENGOAN, IZENDAPEN HONEN BOSGARREN EDIZIOA BETEKO DA. AURREKO LAUETAN MARTXELI GORRITI, PRAIXKU BELAUNTZARAN, JUANTXO GOROSTIDI ETA BASERRIKO EMAKUMEAK IZAN ZIREN SARIA JASO ZUTEN URNIETAR PRESTUAK. ETA DAKIZUENEZ, AURTENGOAN BI URNIETAR IZENDATU DITUGU URNIETAR PRESTU, OZTARAN BAILARAKO MOKOROA BASERRIKO MARTIN LIZEAGA BALDA (MOKOUKO MARTIN) ETA LATEGI BAILARAKO EGURROLA BASERRIKO JUAN IGUARAN ELUSTONDO (EULAKO JOANITO). 
ZIURRENIK, JAKINGO DUZUENEZ,1962. URTEAN ANTOLATU ETA BURUTU ZUTEN NORGEHIAGOKA GOGOANGARRIAREN 50. URTEURRENA BETETZEN DEN URTE HONETAN. IZAN ERE, 1962. URTEKO OTSAILAREN 25EAN, TOLOSAKO ZEZEN PLAZAN BI URNIETAR HAUEN ARTEKO APUSTU SONATUA JOKATU ZEN: BIETAKO NORK EGIN ALTXALDI GEHIAGO 10 ARROAKO, HAU DA, 125 KILOKO HARRI ZILINDRIKOARI. HEMEN, BERTAN IKUSI DUGUN HARRIARI. 1962KO OTSAILEKO IGANDE ARRATSALDE HARTAN 2.000 LAGUN INGURU ELKARTU ZIREN TOLOSAKO ZEZEN PLAZAN, APUSTUA IKUSTEKO, ETA BADIRUDI HORIETATIK 1.800ENBAT URNIETATIK JOANDAKOAK IZAN ZIRELA, BERAZ, KONTUAN IZANIK URNIETAKO HERRIAK GARAI HARTAN ZUEN BIZTANLE KOPURUA ESAN GENEZAKE HANKA SARTZEKO BELDUR HANDIRIK GABE, EGUN HARTAN HERRIA ERDI HUTSIK GERATU ZELA. BIEN KOADRILEN ARTEAN EGINDAKO APUSTUA IZAN ZEN, ETA HERRITARREN ARTEAN IKARAGARRIZKO IKUSMINA SORTU ZUENA. HERRITAR ASKOK DIRUA JOKATU ZUTEN BATEN ZEIN BESTEAREN ALDE. ETA GIROA NORAINO BERUTU ZEN KONTURA ZAITEZTEN, ADIBIDETXO BAT JARRIKO DIZUET. GARAIKO ERRETORE ZEN DIONISIO TELLERIAK, APUSTUAREN EGUNEKO MEZA NAGUSIAN, ESKARIA EGIN ZIEN BI ALDEETAKO ZALETUEI: APUSTUAK APUSTU, DENA PAKEAN BUKA DEDILA.
ETA HALAXE BUKATU ZEN, PAKEAN. HAMARNA MINUTUKO HIRU TXANDA EGIN BEHAR IZAN ZITUEN BAKOITZAK. ZOZKETA EGIN ONDOREN JUANI EGOKITU ZITZAION LEHENENGO LANEAN ASTEA, ETA 36 ALTXALDI EMAN ZIZKION HARRIARI; ONDOREN, MARTINEK 35. BIGARREN TXANDAN, 34NA JASOALDI
EMAN ZIZIKIOTEN BAKOITZAK; ETA HIRUGARREN ETA AZKEN TXANDAN, JUANEK 33 ETA MARTINEK 34. BERAZ, GUZTIRA 103 JASOALDI EMANDA BERDINKETAREKIN BUKATU ZEN APUSTU HURA. HAU DA, 12.875NA KILO BIZKARRERATUTA. BERAZ, EZ ZEN EGON IRABAZLERIK, EZTA GALTZAILERIK ERE. HANDIK EGUN GUTXIRA ZALDUNDEGIN ELKARTU ZIREN BIAK ETA BERAIEN KUADRILAK ADISKETASUN GIROAN BAZKARI BAT EGITEKO. APUSTU EGUN HARTAN BUKATU ZIREN MARTINEN HARRIJASOTZE LANAK. GEROZTIK EZ BAITU HARRIRIK BIZKARRERATU. JUANEK, ALDIZ, APUSTUAREN ONDOREN ERAKUSTALDIREN BAT EDO BESTE ESKAINI ZUEN, ETA BERE KONTURA HARRIJASOTZEN JARRAITU DU GAUR ARTE. URNIETAR PRESTU SARIA EMATEKO ARRAZOI MODUAN IÑISTORRA ELKARTEAK, DESAFIOAREN KIROL EZAUGARRIAK AINTZAKOTZAT IZATEAZ GAIN, OSO KONTUAN HARTU DU DESAFIO HURA ANTOLATZEKO BI ALDEEK IZAN ZUTEN JARRERA, JOKABIDEA ETA SORTU ZUTEN HERRI-GIROA: LEHIA ZINTZOA IZAN ZEN, HASERRERIK GABEKOA, LAGUNARTE EDO KOADRILEN ARTEAN ANTOLATURIKOA, BAINA GURE HERRIAREN ERRAIETAN JOSITA DIRAUEN LEHIATZEKO ETA TRABESAK EGITEKO GRINARI ERANTZUN ZIONA. KIROLZALETASUN ZINTZO ETA JATORRAREN EREDU. GAUR EGUN, GARAIAN BIZI ETA DESAFIOA EZAGUTU ZUTEN GUZTIEZ GAIN, ASKO DIRA URNIETAN ETA INGURUKO HERRIETAN LEHIA HAREN BERRI DUTEN HERRITAR GAZTEAK. APUSTUAREN EGUN BEREAN BETE ZITUEN 18 URTE JUANEK, 21 URTE ZITUEN MARTINEK. ORAIN, 50 URTE PASA DIRENEAN, HEMEN DIGUTU 68 URTEREKIN JUAN ETA 71 URTEREKIN MARTIN, IGO ZAITEZTE MESEDEZ OHOLTZARA.

